
ⴰⵔⵣⴰⴼ ⵏ ⵜⵏⵍⵎⴰⴷⵉⵏ ⴷ ⵉⵏⵍⵎⴰⴷⵏ ⵙ ⵓⵙⴼⵙⵔ ⴰⵥⵓⵕⴰⵏ ⵉⵜⵜⵓⵙⵏⵎⴰⵍⴰⵏ ⴷⴷⴰⵡ ⵜⵎⴰⵜⴰⵔⵜ "ⵙⵙⵓⵏⵖ 

ⵜⵓⵙⵙⵔⴰ..ⵅⴼ ⵢⴰⵏ ⵍⵎⵖⵔⵉⴱ ⵡⴰⵔ ⵜⵎⵏⵖⵉⵡⵜ" 

 

ⵉⵙⵜⵉ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴰⵖⴳⵯⵎⵎⵉ ⵏⵡⵉⴳⴰ ⵏ ⵜⵥⵓⵕⵉ ⵜⴰⵜⵔⴰⵔⵜ ⴳ ⵜⵖⵔⵎⵜ 

ⵍⵓⴷⴰⵢⴰ ⴳ ⵕⵕⴱⴰⵟ ⴰⴼⴰⴷ ⴰⴷ ⵉⴼⵙⵔ ⵉⵙⵏⴼⵍⵓⵍⵏ ⵉⵏⴰⵥⵓⵕⵏ ⵏ ⵡⴰⵣⵣⴰⵏⵏ ⴷ ⵉⵄⵔⵔⵉⵎⵏ ⵉⴼⴽⴰⵏ 

ⵉⵡⵏⵏⵉⵜⵏ ⵏⵏⵙⵏ ⵙ ⵓⵙⵖⵎ ⴷ ⵉⴽⵯⵍⴰⵏ ⵅⴼ ⵜⵡⴰⵍⵉⵜⵉⵏ ⵏⵏⵙⵏ ⵅⴼ ⵜⵎⵔⵔⵓⵜ ⵏ ⵜⵎⵏⵖⵉⵡⵜ ⴷ ⵜⵓⴼⵔⴰⵢⵉⵏ ⵏⵏⵙⵏ 

ⴷ ⵉⵡⵏⵏⵉⵜⵏ ⵏⵏⵙⵏ ⵅⴼ ⵜⵎⵙⴰⵔⵜ ⵏ ⵓⵣⵔⴼ ⴳ ⵜⵓⴷⵔⵜ. 

ⴳ ⵓⵖⴳⵯⵎⵎⵉ ⴰⴷ ⴰⵏⴰⵥⵓⵕ ⵏⵏⴰ ⵉⵍⵍⴰⵏ ⴳ ⵡⵓⵍ ⵏ ⵜⵖⵔⵎⵜ ⵏ ⵍⵓⴷⴰⵢⴰ ⵏⵏⴰ ⵉⵜⵜⵡⴰⵙⵙⵏ ⵙ ⵜⵎⵉⵜⴰⵔ ⵏ 

ⵓⵎⵣⵔⵓⵢ ⵓⴼⵔⵉⴷ, ⴳ ⵓⵙⵓⴽ ⴰⴷ ⴰⴳⴷⵓⴷⴰⵏ ⵏⵏⴰ ⴷ ⵢⵓⵙⴰⵏ ⴰⴽⴷ ⵓⵙⵜⴰⵢ ⵏ ⵓⵙⵇⵇⵉⵎ ⵉⵙⵡⵓⵜⵜⵙⵏ 

ⴰⵙⴷⵔⴰⵡ ⵏ ⵉⵏⵍⵎⴰⴷⵏ ⴳ ⵓⵙⵖⵏⵓ ⴰⴷ ⴰⵏⴰⵥⵓⵕ ⴷ ⵓⵏⴼⴳⴰⵏ, ⴰⵔ ⵉⵙⵏⵎⴰⵍⴰ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ 

ⵏ ⵓⴼⴳⴰⵏ ⵙⴳ 10 ⴰⵔ 17 ⴷⵓⵊⴰⵏⴱⵉⵔ 2021 ⵢⴰⵏ ⵓⵙⴼⵔⵙ ⴰⵏⴰⵥⵓⵕ ⴷⴷⴰⵡ ⵜⵎⴰⵜⴰⵔⵜ "ⵙⵙⵓⵏⵖ 

ⵜⵓⵙⵙⵔⴰ..ⵅⴼ ⵢⴰⵏ ⵍⵎⵖⵔⵉⴱ ⵡⴰⵔ ⵜⵎⵏⵖⵉⵡⵜ" 

ⴳ ⵜⴳⵓⵔⵉ ⵏⵏⵙ ⴳ ⵓⵕⵥⵥⵓⵎ ⵏ ⵓⵙⴼⵙⵔ ⵜⴰⴷⴳⴳⵯⴰⵜ ⵏ ⵓⵙⵉⵎⵡⴰⵙ 10 ⴷⵓⵊⴰⵏⴱⵉⵔ, ⵙ ⵜⵎⵍⴷⴰ ⵏ 

ⵡⴰⵙⵙ ⴰⵎⴰⴹⵍⴰⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵜⴻⵜⵜⴰⵍⵖ ⵜⵏⵙⵙⵉⵅⴼⵜ ⵏ ⵓⵙⵇⵇⵉⵎ ⴰⵣⵣⴰⵏⵏ ⴷ ⵉⵄⵔⵔⵉⵎⵏ ⵏⵏⴰ 

ⵉⵙⵏⴼⵍⵓⵍⵏ ⵜⵉⴼⵉⵍⵉⵏ ⴰⴷ ⵜⵉⵏⴰⵥⵓⵕⵉⵏ ⵙ ⵜⴱⵔⵉⴷⵉⵏ ⵏ ⵓⵡⵏⵏⵉ ⵏⵏⵙⵏ ⵅⴼ ⵓⵣⵔⴼ ⴳ ⵜⵓⴷⵔⵜ ⴷ 

ⵓⵙⵡⵉⵏⴳⵎ ⵏⵏⵙⵏ ⴳⵉⵙ ⴷ ⵓⵡⵡⵉⵏⴳⵎ ⵏⵏⵙⵏ ⵅⵉⴼⵙ, ⵎⴽⴷⴰ ⵜⵓⵍⵍⵖ ⵙ ⵓⵏⵖⴰⵍ ⴰⵙⵓⵍⴰⵏ ⵏ ⵜⴷⴰⵙⵉⵍⵜ ⵏ 

ⵓⵥⵟⵟⴰ ⵏ ⵉⵎⵙⵏⴽⴰⵔⵏ ⵏ ⵜⵎⵔⵔⵓⵜ ⵏ ⵜⵎⵏⵖⵉⵡⵜ ⴳ ⵍⵎⵖⵔⵉⴱ ⵙ ⵡⴰⴷⴰⴼ ⵏ ⵜⵡⵜⵎⵉⵏ ⴷ ⵉⵔⴳⵣⵏ ⵏ 

ⵓⵙⵙⵍⵎⴷ ⵙ ⵓⵥⵟⵟⴰ ⴰⴷ  ⵏⵏⴰ ⴳ ⵍⵍⴰⵏⵜ ⵜⴱⵕⵍⴰⵎⴰⵏⵉⵜⵉⵏ ⴷ ⵉⴱⵕⵍⴰⵎⴰⵏⵏ ⴷ ⵜⵎⵙⵜⴰⵏⵉⵏ ⴷ ⵉⵎⵙⵜⴰⵏⵏ 

ⴷ ⵜⵏⵖⵎⴰⵙⵉⵏ ⴷ ⵉⵏⵖⵎⴰⵙⵏ,... ⵜⴷⵎⵓ ⴰⴷ ⵙⵉⵔⵙ ⴰⴷⴼⵏ ⵉⵙⵉⵜⴰ ⵉⵣⵣⵓⵍⴰⵏⵏ ⵢⴰⴹⵏⵉⵏ. 

ⴳ ⵓⵎⵏⴰⴹ ⴰⴷ, ⵜⵙⴷⴷⵉⴷ ⵎⴰⵙⵙⴰ ⴱⵓⵄⵢⵢⴰⵛ ⵎⴰⵙ ⵢⴰⵎⵓ ⵓⵎⵏⵉⴷ ⵏ ⵓⵙⵇⵇⵉⵎ ⴰⵔⵎⵙⴽⵉⵍ ⵅⴼ 

ⵜⵎⵙⵍⴰⵢⵜ ⵏ ⵜⵓⵙⵙⵔⴰ ⵏ ⵜⵎⵔⵔⵓⵜ ⵏ ⵜⵎⵏⵖⵉⵡⵜ ⴳ ⵜⵙⵎⵉⴳⴰⵍ ⵏⵏⵙ ⴷ ⵉⵔⵎⵙⴽⵉⵍⵏ ⵏⵏⵙ ⵉⴱⴷⴷⵏ ⵅⴼ 

ⵓⴼⵔⴰⴳ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵜⵏⴽⵔⴰ ⵙⵉⵔⵙⵏ. 

ⵇⴰⵃ ⵜⵡⵏⴳⵉⵎⵉⵏ ⴰⴷ ⴷ ⵜⵓⴼⵔⴰⵢⵉⵏ ⴰⴷ ⴷⴰ ⴼⵍⵍⴰⵙⵏⵜ ⵙⴰⵡⴰⵍⵏⵜ ⵜⵏⵍⵎⴰⴷⵉⵏ ⴷ ⵉⵏⵍⵎⴰⴷⵏ ⵏ ⵜⵓⴳⵜ ⵏ 

ⵜⵎⵔⵙⴰⵍ ⵜⵉⵏⵎⵍⴰⵏⵉⵏ ⵙ ⵜⴱⵔⵉⴷⵉⵏ ⵉⵎⵣⴰⵔⴰⵢⵏ, ⵙ ⵓⵎⵢⴰⵖ ⵏⵏⵙⵏ, ⴳ ⵓⵣⵎⵣ ⵏ ⵓⵔⵣⴰⴼ ⵏⵏⵙⵏ ⵙ 

ⵓⵙⴼⵙⵔ, ⴰⴽⴷ ⵓⵎⵍⴰⵏ ⴷ ⵜⵡⵏⴳⵉⵎⵉⵏ ⵏⵏⴰ ⴰⵙⵏ ⵉⵜⵜⵓⵙⵏⴽⴰⴷⵏ ⵅⴼ ⵜⵎⵔⵔⵓⵜ ⵏ ⵜⵎⵏⵖⵉⵡⵜ ⴷ ⵓⵎⵣⵉⵣⵣⵍ 

ⴰⴳⵔⴰⵖⵍⴰⵏ ⵏⵏⴰ ⴳ ⵉⴷⵔⵓ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵏⵏⵉ ⴱⴷⴷⴰ ⵉⵜⵜⴻⵜⵜⵔⵏ ⵙⴳ ⵜⵏⴱⴰⴹⵜ 

ⵜⴰⵎⵖⵔⴰⴱⵉⵜ ⵜⵓⵙⵙⵔⴰ ⵏ ⵜⵎⵔⵔⵓⵜ ⴰⴷ ⵜⴰⵔ ⵜⵏⴼⴳⴰⵏⵜ ⵙⴳ ⵉⵙⵍⴳⵏⵏ ⵉⵎⵖⵔⴰⴱⵉⵢⵏ, ⴷ ⵓⵍⴰ ⵙⴳ 

ⵜⵖⵓⵔⵉⵡⵉⵏ ⵏⵏⵙⵏ ⵉⴳⴳⵓⵜⵏ ⵉ ⵜⵎⵉⵜⴰⵔ ⵏ ⵜⴼⵉⵍⵉⵏ ⵏⵏⴰ ⵉⴽⵜⵓⵔⵏ ⵙ ⵜⴱⵔⴰⵜⵉⵏ ⵏ ⵓⵏⴰⵔⵓⵣ ⴳ ⵢⴰⵏ ⵉⵎⴰⵍ 

ⵡⴰⵔ ⵜⵎⵏⵖⵉⵡⵜ...ⵉⵎⴰⵍ ⴳ ⵢⴰⵜⵜⵓⵢ ⵓⵣⵔⴼ ⴳ ⵜⵓⴷⵔⵜ. 



ⴳⴰⵏⵜ ⵜⴼⵉⵍⵉⵏ ⴰⴷ ⵜⴰⵖⵓⵔⵉ ⵙ ⵓⵏⵎⵓⵇⵇⴰⵔ ⴰⴼⴰⴷ ⴰⴷ ⵉⵜⵜⵓⵙⵔⴰⵙ ⵉⵥⵕⵉ ⵅⴼ ⵓⴷⵔⵡⵙ ⴷ ⵓⵎⵔⵎⴷ 

ⵏ ⵜⵎⵔⵔⵓⵜ ⵏ ⵜⵎⵏⵖⵉⵡⵜ, ⴳ ⵓⵎⵏⴰⵍⴰ ⵏ ⵓⵣⵔⴼ ⴳ ⵜⵓⴷⵔⵜ ⵙ ⵇⴰⵃ ⵜⵎⵉⵜⴰⵔ ⵏⵏⵙ ⵏ ⵜⴽⴰⵢⵍⴰⵍⵜ ⴷ ⵜⵍⴻⵍⵍⵉ 

ⴷ ⵓⵎⵙⵓⵔⵓⴼ ⴷ ⵜⵏⴰⴼⴳⴰⵏⵜ...ⴰⵣⵣⴰⵏⵏ ⴷ ⵉⵄⵔⵔⵉⵎⵏ ⵉⴼⴽⴰⵏ ⵉⵡⵏⵏⵉⵜⵏ ⵏⵏⵙⵏ ⵙ ⵜⵓⵎⴰⵏⵜ ⵅⴼ  ⵜⵓⵍⵍⵣⴰ 

ⵏⵏⵙⵏ ⵎⴰⵙ ⵉⵣⵣⵍ ⵉⵖⵉⵎⵉ ⵏ ⵜⵎⵔⵔⵓⵜ ⵏ ⵜⵎⵏⵖⵉⵡⵜ ⴰⴽⴷ ⵓⴷⵓⵙⵜⵓⵔ ⵏ ⵜⴳⵍⴷⵉⵜ ⵏⵏⴰ ⵉⵙⵙⴹⵕⵚⵏ ⵙ 

ⵓⵙⴼⵔⵓ ⵜⴰⵜⵜⵓⵢⵜ ⵏ ⵓⵣⵔⴼ ⴳ ⵜⵓⴷⵔⵜ, ⵙ ⵓⵎⵙⴰⵙⴰ ⴰⴽⴷ ⵜⵏⵜⵜⴰⵎⵉⵏ ⵜⵉⴳⵔⴰⵖⵍⴰⵏⵉⵏ ⵏⵏⴰ ⵉⵙⵖⵣⵏ 

ⵍⵎⵖⵔⵉⴱ, ⴰⵔ ⵜⵜ ⵜⵜⴰⵏⵏⴰⵢⵏ ⵎⴰⵙ ⵜⴳⴰ ⵜⵉⵏⵖⵉ ⵙ ⵉⵙⵎ ⵏ ⵓⵙⵍⴳⵏ ⴷ ⵜⵉⵖⴰⵡⵜ ⴷ ⵎⴰⵙ ⵓⵔ ⵜⴳⵉ 

ⵜⴰⵣⵔⴼⵜ ⵡⴰⵍⴰ ⴰⵙⵓⵎⵓ ⵉ ⵓⵏⴳⵉⵙⵏ.  

ⵉⵍⵍⴰ ⵎⴰⴷ ⵉⵜⵜⴳⴳⴰⵏ 30 ⵏ ⵜⴼⵉⵍⵉⵏ ⴳ ⵓⵙⴼⵙⵔ ⵏⵏⴰ ⵉⴳⴰⵏ ⵜⴰⵢⴰⴼⵓⵜ ⵏ ⵜⵡⵓⵔⵉ ⵏ ⵉⵎⵙⵙⵓⵜⵉⵢⵏ 

ⵉⴱⵉⴷⴰⴳⵓⵊⵉⵢⵏ ⴷ ⵉⵏⴰⵥⵓⵕⵏ ⵜⵎⵎⵔⴽⵙ ⴷⵉⴷⵙ ⵜⵣⵣⵉⴷⴳⴰ ⵏ ⵡⴰⵣⵣⴰⵏⵏ ⴷ ⵉⵄⵔⵔⵉⵎⵏ ⴳ ⵓⵙⴰⵜⵉ ⵏ 

ⵓⵙⵖⵏⵓ ⴰⴷ ⴰⵎⵥⵍⴰⵢ ⵙ ⵜⴼⵔⵙⵜ ⵏⵏⵙ ⵜⴰⵏⴰⵎⵓⵔⵜ "ⴰⵙⵖⵏⵓ ⵉⵙⵇⵙⴰⵏ ⴰⵡⵡⵉⵏⴳⵎ ⵏⵏⵙⵏ ⴷ ⵉⵎⴰⵏ ⵏⵏⵙⵏ 

ⴰⵏⴼⵔⴰⵏ ⴰⵔ ⵜⵏ ⵉⵜⵜⴰⴷⵊⴰ ⴰⴷ ⵙⴰⵇⵙⴰⵏ ⵙ ⵓⵙⵎⵏⵉⴷ ⵏ ⵓⵎⵍⴰⵏ ⴷ ⵜⵓⵙⵙⵏⵉⵡⵉⵏ ⴷ ⵜⴱⵔⵉⴷⵉⵏ ⵏ 

ⵓⵙⵡⵉⵏⴳⵎ ⵏⵏⴰ ⴰⵙⵏ ⵉⵜⵜⵓⴳⴰⵏ ⴰⴼⴰⴷ ⴰⴷ ⵏⵏⵖⵍⵏ ⵉⵎⵏⵉⴷⵏ ⵏ ⵓⵔⵎⴰⵙ ⵏ ⵢⴰⵜ ⵜⵎⵙⵍⴰⵢⵜ ⵜⴰⵏⴰⵎⵓⵏⵜ, ⴰⵎ 

ⵜⴰⵎⵙⵍⴰⵢⵜ ⵏ ⵜⵎⵔⵔⵓⵜ ⵏ ⵜⵎⵏⵖⵉⵡⵜ", ⴰⴷ ⵜⵏⵏⴰ ⵎⴰⵙⵙⴰ ⴰⵎⵉⵏⴰ ⴱⵓⵄⵢⵢⴰⵛ ⵜⴰⵏⵙⵙⵉⵅⴼⵜ ⵏ ⵓⵙⵇⵇⵉⵎ 

ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ. 

ⵉⴼⵓⴽ ⴰⴷ ⵏⵙⵙⴽⵜⵉ ⵎⴰⵙ ⵉⵙⵙⴰⴷⴰ ⵓⵙⵡⴰⵍⴰ ⴰⵎⴰⴹⵍⴰⵏ ⵙ ⵜⵓⵙⵙⵔⴰ ⵏ ⵜⵎⵔⵔⵓⵜ ⵏ ⵜⵎⵏⵖⵉⵡⵜ 

ⵉⴷⴷⵖ ⵜⴻⵜⵜⵓⵣⵎⵎⴰⵎ ⵜⴰⵜⵜⵓⵢⵜ ⴳ ⵓⵟⵟⵓⵏ ⵏ ⵉⵡⴰⵏⴽⵏ ⵏⵏⴰ ⵉⵙⵙⵔⵏ ⵜⴰⵎⵔⵔⵓⵜ ⵏ ⵜⵎⵏⵖⵉⵡⵜ ⴳ ⵓⵙⵍⴳⵏ 

ⵏⵉⵖ ⴳ ⵜⵉⵍⴰⵡⵜ ⵢⴰⵡⴹ 144 ⵏ ⵓⵡⴰⵏⴽ ⴳ ⵓⵙⴳⴳⵯⴰⵙ ⵏ 2020, ⵎⴽⴷⴰ ⵢⴰⵜⵜⵓⵢ ⵓⵟⵟⵓⵏ ⵏ ⵉⵡⴰⵏⴽⵏ ⵏⵏⴰ 

ⵉⵙⵜⵉⵏ ⵙ ⵓⵎⵏⵉⴳ ⵜⴰⵖⵜⴰⵙⵜ ⵏ ⵓⴳⵔⴰⵡ ⴰⵎⴰⵜⴰⵢ ⵏ ⵜⵎⵜⵜⴰ ⵉⵎⵓⵏⵏ ⴰⵎⵥⵍⵉ ⵙ ⵉⴱⴷⴷⵉ ⵏ ⵓⵣⵣⴳⵉⵔ 

ⵏⵏⵙ ⴳ ⵓⵙⵡⵉⵔ ⴰⵎⴰⴹⵍⴰⵏ, ⵉⵍⴽⵎ 123 ⵏ ⵓⵡⴰⵏⴽ ⴳ ⴷⵓⵊⴰⵏⴱⵉⵔ 2020, ⴷ ⵓⵍⴰ ⵉⵍⵉⵢ ⴳ ⵓⵙⵔⵙ ⵏ 

ⵉⴱⵕⵓⵜⵓⴽⵓⵍⵏ ⵉⵙⴳⴰⵡⴰⵏⵏ, ⴰⵎⵣⵡⴰⵔⵓ ⴳⵉⵙⵏ ⵉⵙⵎⵓⵜⵜⴳⵏ ⵉ ⵓⴱⵕⵓⵜⵓⴽⵓⵍ ⵏ ⵜⵎⵓⵏⵉ ⵜⴰⴼⵔⵉⵇⵉⵜ 

ⵉⵣⴷⵉⵏ ⵙ ⵜⵓⵙⵙⵔⴰ. ⵎⴽⴷⴰ ⴳⴰⵏ ⵙⵉⵏ ⵉⴷ ⵡⵉⵙⵙ ⴽⵕⴰⴹ ⵏ ⵉⵡⴰⵏⴽⵏ ⵏⵏⴰ ⵢⴰⵎⵓⵏ ⴳ ⵜⵎⴰⴷⴷⴰⵙⵜ ⵏ 

ⵓⴳⵔⴰⵡ ⴰⵎⵓⵏⵙⵍⵎ ⵙⵙⵔⵏ ⵜⴰⵎⵏⵖⵉⵡⵜ. 

 

 


